
Apeqquteqaat tunngavigalugu oqallisissiatut siunnersuut, qanoq inatsisitigut 

piumasaqaataassanersoq, meeqqat, angerlarsimaffiup avataanut inissinneqartussat, 

sapinngisamik illoqarfianni/nunaqarfianni inissinneqartaleraluarpata. Taamaaliornerup 

siunertarissavaa meeqqat inissinneqartut attuumassuteqarnertik soorlu assersuutigalugu 

ilaquttanut, oqaatsitigut, sunngiffimmut aammalu atuarfinni atatiinnarniarlugu 

eqaatsumillu iluatsilluartumik angerlarteqqinnissaat siunertaralugu 

(Inatsisartunut ilaasortaq, Anna Wangenheim, Demokraatit) 

 

 

Akissuteqaat 

(Meeqqanut, Inuusuttunut, Ilinniartitaanermut, Kultureqarnermut, Timersornermut 

Ilageeqarnermullu Naalakkersuisoq) 

Siullermeerneqarnera 

  

Naalakkersuisut meeqqat angerlarsimaffiup avataanut inissinneqartut sapinngisamik 

namminneq illoqarfimminni nunaqarfimminniluunniit inissinneqartarnissaannik siunnersuut 

miserratiginngilaat. Siunnersuut meeqqat ilaquttaminnut, atassuteqarfimminnut 

avatangiisiminnullu atassuteqarnerisa nukittorsarneqarnissaannik 

angerlartinneqarsinnaanerisalu oqilisinneqarnissaannik pingaarutilimmik siunertaqarpoq. 

Meeqqat atugarissaarnissaannut ineriartornissaannullu sapinngisamik pitsaanerpaamik 

tunngavissaqarnissaasa qulakkeerneqarnissaat pillugu Naalakkersuisut aamma 

anguniagaqarusussuseqarput. 

 

Naalakkersuisut siusissukkut iliuuseqarnermik pinaveersaartitsinermillu suliaqarneq 

erseqqissarusuppaat. Naalakkersuisut iliuusissatut pilersaarummut ” Pitsaaliuineq 

pitsaanerusoq, inissiinerit ikinnerusut” atatillugu najukkani siusissukkut iliuuseqarnerup 

nukittorsarneqarnissaanut atatillugu kommuninik marlunnik suleqatigiinnermik suliniummik 

aallartitsipput. Naalakkersuisut atugarliornernik siusinnerusukkut pinaveersaartitsinissamik 

meeqqallu angerlarsimaffiup avataanut inissinneqarnissaasa pisariaqalinnginneranni 

atugarliornernik isumaginnittarnissamik kommunit suliaqarnerannik tapersersuerusupput.  

 

Meeqqat inissinneqarsimasut paarsisunik nalunngisaminnut atassuteqalernissaannik 

anguniagaqarneq anguniarlugu meeqqat amerlanerusut ulloq unnuarlu paaqqinnittarfinnut 

pitinnagit ilaqutariinni paarsisartuni inissinneqartarnissaannik Naalakkersuisut 

anguniagaqarput. Ilaqutariit paarsisartut meeqqap inuunerani ineriartorneranilu ulloq unnuarlu 

paaqqinnittarfimmut sanilliullugu ilaqutariittut inuunermut assingunerusumik sinaakkusiipput. 

Meeqqanut inissinneqarsimasunut pingaarnertut eqqarsaatigineqartussaq tassaavoq meeqqat 

inissinneqarfigisimasaasa meeqqap pisariaqartitaanik isumaginnissinnaanissaa. Ilaqutariinnut 

paarsisartunut pikkorissaanerit piginnaanngorsaanerillu salliunneqarnissaat taamaammat 

pingaaruteqassaaq. Tamanna meeqqanut annikinnerusumik innarluuteqartunut imaluunniit 

atassuteqarnermik ajoquteqarnerup malitsigisaanik ilungersunartumik pissuseqartunut 

immikkut ittumik tapersersuinermi atuuppoq. Naalakkersuisut ilaqutariinnut paarsisartunut 

suliassaqarfiup nukittorsarneqarnissaa pitsanngorsarneqarnissaalu taamaammat sulissutigaat. 

 

Naalakkersuisut aamma suliassaqarfimmi soqutigisaqartunik tamanik (kommunit, 

suliniaqatigiiffiit, MIO aamma Tilioq, Ilisimatusarfik aamma PI/SPS) Narsami juuni 2024-mi 

workshopertitsinermi siusissukkut iliuuseqarnernut inissiinernillu pinaveersaartitsinernut 

atatillugit salliussassani suut pingaarnertut isigineqarnerat pillugu paasisaqarlutillu 

isumaqatigiissuteqarput. 

Siunnersuut inissiisarnermik suliassaqarfik pillugu oqallinnermut pingaarutilimmik 

ilassutaasutut Naalakkersuisunit isigineqarpoq. Massakkuugallartorli najukkami 

inissiisarnissamik inatsisitigut piumasaqaateqarnissaq meeqqap atugarissaarnera 

ajornerulersinnissaa navianartorsiortinnagu pisinnaanngilaq. Naalakkersuisut meeqqat 

inissinneqarsimasut atugaasa pitsanngorsarneqarnissaat pinaveersaartitsinerullu 

minnerunngitsumillu siusissukkut iliuuseqarnerup nukittorsarneqarnissaat qulakkeerniarlugit 

suliassaqarfimmik ineriartortitsinermik salliutitsinertik ingerlatiinnassavaat. 

 

 


